
REPUBLIKA E SHQIPERISE

MINISTRIA E FINANCAVE



MINISTRIA E FINANCAVE 

DREJTORIA E APELIMIT TATIMOR
Nr._____/_____Prot.





                    Tiranë, më___.___.2024 

V E N D I M

Në zbatim të Ligjit Nr.9920 datë 19.05.2008 “Për Procedurat Tatimore në Republikën e Shqipërisë”, i ndryshuar (Ligji Nr.9920/2008), Kreu XIII Ankimimi Administrativ Tatimor, nenet 106, 107, 108, 109 dhe Udhëzimit të Ministrit të Financave Nr.295, datë 02.09.2008, i ndryshuar (Udhëzimi Nr.295/2008), në zbatim të tij, është depozituar kërkesa për apelim, protokolluar në Drejtorinë e Apelimit Tatimor (DAT) që i përket:
KËRKUES: 
________________ 

OBJEKTI: 
Ankim ndaj shkresës me lëndë “Kthim përgjigje”, nxjerrë nga DRT Tiranë.
Nga shqyrtimi i ankimit vihet re se bashkëlidhur nuk është paraqitur akti administrativ, Njoftimi për ndryshimin e përgjegjësisë tatimore TVSH dhe akti mbi të cilin është kryer ky shtim përgjegjësie tatimore (bashkëlidhur kërkesës ankimore është vënë në dispozicion vetëm çertefikata elektronike e regjistrimit të personit të tatueshëm e cile nuk është një akt administrativ që mund të bëhet objekt ankimi pranë DAT). 

Bazuar në pikën 106.2.5, me shkresën Nr.57/1 Prot., datë 20.02.2024 Drejtoria e Apelimit Tatimor ka kërkuar nga tatimpaguesi plotësimin e kërkesës ankimore me aktin administrativ, Njoftim për ndryshim përgjegjësie tatimore TVSH, i cili të plotësojë elementët ligjorë të një akti admnistrativ, të jetë i nëshkruar nga titullari dhe me vulën e institucionit etj.

Tatimpaguesi me shkresën e tij ka vënë në dispozicion dokumentacionin e kërkuar, formularin e aplikimit për regjistrimin fillestar, shkresën e DRT Tiranë me lëndë “Kthim përgjigje” etj.
DRT Tiranë i kthen përgjigje tatimpaguesit duke bërë me dije se “Referuar kërkesës tuaj, me lëndë ‘Kërkesë për çregjistrim nga përgjegjësia tatimore TVSH” informojmë se bazuar në Ligjin Nr.92/2014 për TVSH, neni 120 “2. Personi që zgjedh të jetë i regjistruar për TVSH-në, sipas pikës 1, të këtij neni, detyrohet të qëndrojë dhe t’i nënshtrohet regjimit normal të TVSH-së jo më pak se 2 vjet kalendarikë. 3. Personi i regjistruar për TVSH-në, sipas këtij neni, ka të drejtë të kërkojë t’i nënshtrohet regjimit të bizneseve të vogla dhe çregjistrimi i tij nga regjimi normal i TVSH-se hyn në fuqi 6 muaj pas datës së paraqitjes së kërkesës’, ju nuk i plotësoni kushtet për çregjistrim nga përgjegjësia tatimore TVSH”.
Në vijim, Drejtoria e Apelimit Tatimor nga shqyrtimi paraprak i kërkesës për apelim, konstaton së janë plotësuar kërkesat ligjore për marrjen në shqyrtim, kërkesa këto, të përcaktuara në Ligjin Nr.9920 datë 19.05.2008, “Për Procedurat Tatimore në R.SH-së” neni 106, 107 dhe udhëzimin e Ministrit të Financave Nr.24, datë 02.09.2008, në zbatim të tij, pika 106 e në vijim:

· Akti administrativ i ankimuar është objekt apelimi (neni 106 pika 1), pasi nëpërmjet shkresës së ankimuar, DRT Tiranë ka refuzuar kërkesën e tatimpaguesit për çregjistrimin nga TVSH.
· Kërkesa për apelim është paraqitur brenda afatit ligjor (referuar nenit 106.3.2 të Udhëzimit është përcaktuar se “Në qoftë se, në kundërshtim me ligjin, në aktin administrativ mungon njoftimi që informon tatimpaguesin për të drejtën e tij për të ankimuar aktin administrativ, përfshirë afatin dhe hallkën e apelimit, tatimpaguesi mund të ankimojë brenda tre muajve nga data kur akti administrativ është marrë, ose konsiderohet të jetë marrë”.

· Lidhur me kërkesën ligjore të pagimit të detyrimit tatimor, konstatohet se akti administrativ i ankimuar, nuk ka të njoftuar dhe nuk përmban detyrime tatimore.

                                                                  * * *

Në përmbajtje të kërkesës ankimore tatimpaguesi kërkon heqjen e përgjegjësisë tatimore TVSH duke pretenduar në mënyrë të përmbledhur se në datën 27.12.2023 është bërë aplikimi për regjistrimin fillestar të personit fizik dhe në formularin e aplikimit është vendosur një xhiro e parashikuar vjetore 900,000 lekë duke iu referuar periudhës 12 mujore, jo muajit Dhjetor kur është bërë aplikimi. Theksoj se në formularin e aplikimit nuk është check-uar TVSH si përgjegjësi tatimore dhe xhiro e parashikuar është vendosur për një vit të plotë jo për muajin Dhjetor.

                                                                  * * *

Drejtoria e Apelimit Tatimor, pas shqyrtimit të pretendimeve të tatimpaguesit dhe pasi hulumtoi në dispozitat tatimore ku përcaktohet kufiri minimal për regjistrimin në TVSH, vlerëson se:

Në Ligjin Nr.92/2014 “Për TVSH në RSH”, në nenin 117, pika 1 përcaktohet se “Personat e tatueshëm rezidentë në Shqipëri, qarkullimi vjetor i të cilëve është nën kufirin minimal të regjistrimit për TVSH-në, janë objekt i regjimit për bizneset e vogla, duke përfituar një përjashtim nga detyrimi për të llogaritur TVSH-në në shitje për furnizimet e mallrave dhe shërbimeve të kryera prej tyre”.

VKM Nr.953, datë 29.12.2014 “Për dispozitat zbatuese të Ligjit 92/2014, “Për tatimin mbi vlerën e shtuar në Republikën e Shqipërisë” i ndryshuar, në nenin 11 përcakton se “1. Në zbatim të nenit 117, të ligjit, kufiri minimal i regjistrimit për tatimin mbi vlerën e shtuar është qarkullimi prej 10 000 000 (dhjetë milionë) lekësh në një vit kalendarik. Personi i tatueshëm ka të drejtë të zgjedhë të zbatojë regjimin normal të TVSH-së, në përputhje me përcaktimet e nenit 120, të ligjit, nëse qarkullimi vjetor është më i madh se 5 000 000 (pesë milionë) lekë”.

Referuar dispozitave të mësipërme, tatimpaguesi duhet të regjistrohet për TVSH-në nëse qarkullimi i tij kalon vlerën 10,000,000 lekë gjatë 12 muajve të njëpasnjëshëm.

Drejtoria e Apelimit Tatimor sjell në vëmendje se në nenin 119 pika 1 dhe 4 e Ligjit Nr.92/2014 përcaktohet se:

1. Qarkullimi që shërben për zbatimin e regjimit, sipas nenit 117, të këtij seksioni, përfshin qarkullimin e realizuar nga të gjitha furnizimet e tatueshme të mallrave dhe shërbimeve, përfshirë furnizimet e kryera sipas neneve 57, 59, 60, 61 dhe 62, të këtij ligji, të kryera nga i njëjti person i tatueshëm, dhe llogaritet në bazë të çmimit gjithsej që duhet të paguajë blerësi, pa përfshirë TVSH-në.

4. Për qëllime të këtij neni, për një person të tatueshëm, i cili regjistrohet për herë të pare për të kryer një veprimtari ekonomike, qarkullimi në lidhje me kufirin minimal të regjistrimit llogaritet në mënyrë proporcionale me periudhën nga data e krijimit (regjistrimit) deri në fund të vitit fiskal”.

Në rastin konkret, referuar dokumentacionit bashkangjitur ankimit dhe të dhënave në sistemin c@ts të tatimeve, DAT konstaton se subjekti sipas formularit të aplikimit në QKB datë 27.12.2023 është regjistruar për Tatimin e Thjeshtuar mbi Fitimin, Sigurime Shoqërore dhe Sigurime Shëndetësore. Gjatë proçesit të regjistrimit, tatimpaguesi ka deklaruar se xhiro vjetore e tij është në vlerën 900,000 lekë.

Bazuar në dispozitat e mësipërme, duke qënë se qarkullimi proporcional vjetor (900,000 lekë x 12 muaj = 10,800,000 lekë) kalon kufirin e regjistrimit në regjimin normal të TVSH-së (10,000,000 lekë), administrata tatimore e ka regjistruar tatimpaguesin me TVSH, pa e shoqëruar regjistrimin me një akt administrativ që njofton tatimpaguesin për përgjegjësinë tatimore të TVSH-së, ndërkohë që tatimpaguesi nuk e ka zgjedhur këtë përgjegjëesi tatimore gjatë regjistrimit në QKB.

Tatimpaguesi ka kërkuar pranë DRT Tiranë çregjistrimin nga përgjegjësia tatimore TVSH dhe në vijim të kërkesës së tatimpaguesit, DRT Tiranë ka nxjerrë shkresën me lëndë “Kthim përgjigje” duke mospranuar kërkesën e tatimpaguesit për çregjistrimin nga TVSH.
DAT sjell në vëmëndje se në Udhëzimin nr.6 datë 30.01.2015 “Për TVSH”, neni 6, gërma c përcakton se:

c) Kur personi i tatueshëm i regjistruar për TVSH-në nuk ka qenë asnjëherë i detyruar të jetë i regjistruar dhe as nuk e ka ushtruar vullnetarisht të drejtën e zgjedhjes për t’u regjistruar për TVSH-në. Ky person çregjistrohet në momentin kur konstatohet që as ka qenë i detyruar dhe as nuk e ka ushtruar vullnetarisht të drejtën e zgjedhjes për tu regjistruar për TVSH-në. Ky person i tatueshëm është përgjegjës për të përmbushur çdo përgjegjësi për TVSH-në që nga momenti që është regjistruar deri në momentin që çregjistrohet nga TVSH-ja.

Drejtoria e Apelimit Tatimor sjell në vëmendje se në nenin 120 të Ligjit Nr.92/2014 përcaktohet se:

1. Personi i tatueshëm, pavarësisht se plotëson kriteret për aplikimin e këtij regjimi ose e zbaton atë, ka të drejtë të zgjedhë të zbatojë regjimin normal të TVSH-së. 

2. Personi që zgjedh të jetë i regjistruar për TVSH-në, sipas pikës 1, të këtij neni, detyrohet të qëndrojë dhe t’i nënshtrohet regjimit normal të TVSH-së jo më pak se 2 vjet kalendarikë. 

3. Personi i regjistruar për TVSH-në, sipas këtij neni, ka të drejtë të kërkojë t’i nënshtrohet regjimit të bizneseve të vogla dhe çregjistrimi i tij nga regjimi normal i TVSH-se hyn në fuqi 6 muaj pas datës së paraqitjes së kërkesës.

Në nenin 122 të Ligjit nr.92/2014 përcaktohet se 

“1. Personi i tatueshëm, i cili i nënshtrohet regjimit të bizneseve të vogla, qarkullimi i të cilit gjatë 12 muajve të njëpasnjëshëm tejkalon kufirin minimal të regjistrimit për TVSH-në, është i detyruar të kërkojë të regjistrohet brenda 15 ditëve nga data e kalimit të kufirit. Kur kufiri minimal i regjistrimit për TVSH-në tejkalohet më parë se 12 muaj, atëherë personi i tatueshëm duhet të kërkojë të regjistrohet menjëherë brenda 15 ditëve nga data e kalimit të kufirit. Data e kalimit të kufirit konsiderohet dita e fundit e muajit kalendarik, në të cilin realizohet tejkalimi i kufirit minimal të regjistrimit. 

2.Personi i regjistruar për TVSH-në, sipas pikës 1, të këtij neni, ka të drejtë të kërkojë t’i nënshtrohet regjimit të bizneseve të vogla në rast se qarkullimi i tij në 12 muajt e fundit kalendarikë bie nën kufirin minimal të regjistrimit për TVSH-në. Çregjistrimi i tij nga regjimi normal i TVSH-së hyn në fuqi 12 muaj pas datës së paraqitjes së kërkesës për t’iu nënshtruar regjimit të bizneseve të vogla”.

Referuar kësaj dispozite, tatimpaguesi ka të drejtë të çregjistrohet nga TVSH, kur konstatohet që nuk ka patur detyrimin për regjistrim dhe as nuk ka zgjedhur të jetë me këtë përgjegjësi. Në këtë rast, administratat tatimore duhet ta çregjistrojë tatimpaguesin nga TVSH në momentin kur e ka konstatuar këtë fakt. Ndërsa afatet e cituara nga DRT Tiranë zbatohen për rastet kur tatimpaguesi ka zgjedhur të jetë me përgjegjësinë e TVSH-së.

Ndërsa afatet e përcaktuara në nenin 122 të ligjit Nr.92/2014, zbatohen në rastet kur tatimpaguesi ka plotësuar kushtet për të qënë në regjimin normal të TVSH-së (pasi ka kaluar kufirin e qarkullimit).

Referuar fakteve të konstatuara, duke qënë se sipas formularit të aplikimit për regjistrim fillestar në QKB (Dhjetor 2023), tatimpaguesi ka parashikuar një xhiro deri në fund të vitit prej 900,000 lekë, nga sistemi informatik tatimor C@TS është parashikuar një xhiro vjetore për vitin 2023 prej 10,800,000 lekë (12 muaj x 900,000 lekë/muaj) duke e klasifikuar tatimpaguesin automatikisht në përgjegjësinë tatimore TVSH, ndërkohë DAT vlerëson se tatimpaguesi nuk ka kërkuar vetë regjistrimin në regjimin normal të TVSH-së. Në këto rrethana, DRT Tiranë duhet të kryente çrregjistrimin e tatimpaguesit nga përgjegjësia tatimore e TVSH-së, pasi nuk ndodhemi në rastin e parashikuar në nenin 120 apo 122 të Ligjit 92/2014, por në rastin kur nuk është i detyruar për t’u regjistruar në TVSH dhe as nuk ka kërkuar të jetë i regjistruar në TVSH.

Sa më sipër, DAT pranon ankimin e tatimpaguesit ndaj shkresës të DRT Tiranë dhe kërkon nga kjo drejtori çregjistrimin e tatimpaguesit nga regjimi normal i TVSH-së.

Sa më sipër, Drejtoria e Apelimit Tatimor, në zbatim të nenit 108, pika 3, të Ligjit Nr.9920/2008, dhe pikës 108.3.3 gërma c) të Udhëzimit të Ministrit të Financave Nr.24 datë 02.09.2008, i nxjerrë në zbatim të këtij ligji, 

V E N D O S I:
· Pranimin e ankimit të tatimpaguesit ndaj aktit administrativ me lëndë “Kthim përgjigje”, nxjerrë nga DRT Tiranë dhe kërkon nga kjo drejtori çregjistrimin e subjektit nga përgjegjësia tatimore TVSH.
Në zbatim të pikës 3 të nenit 109 të Ligjit nr. 9920 datë 19.05.2008, “Për Procedurat Tatimore në R.Sh”, vendimi i Drejtorisë së Apelimit Tatimor ose i Komisionit për Shqyrtimin e Apelimeve Tatimore është i detyrueshëm për zbatim nga organi i administratës tatimore që ka bërë vlerësimin tatimor brenda 30 (tridhjetë) ditëve kalendarike nga data kur është marrë dijeni për këtë vendim.

DREJTOR I APELIMIT TATIMOR 
Bulevardi “Dëshmorët e Kombit”, Nr. 3, www.financa.gov.al,                                          4

